
ABSTRAK 

“Dengan nama Allah yang maha pemurah lagi maha mengasihani” 

Kajian ini membincangkan tentang bagaimana polisi dan dasar kerajaan dalam 

mengekalkan pemilikan hartanah Melayu termasuk bagaimana wakaf dapat dijadikan 

medium pemilikan hartanah Melayu. Pernyataan masalah utama bagi kajian ini adalah 

pemilikan hartanah orang Melayu kian merosot dan tanah wakaf tidak dibangunkan 

secara produktif dan menguntungkan. Antara objektif kajian ini adalah untuk 

mengenalpasti dasar Kerajaan dalam meningkatkan pemilikan hartanah Melayu, 

menganalisa aktiviti pembangunan hartanah Melayu yang menggunakan instrumen 

wakaf serta membangunkan satu model pembangunan hartanah wakaf bagi kelestarian 

pemilikan hartanah Melayu. Selain itu, kajian ini juga turut mengenengahkan instrumen 

wakaf zurri atau wakaf keluarga sebagai alternatif kepada penyelesaian isu pemilikan 

hartanah Melayu bagi menjamin prinsip kelangsungan aset wakaf. Kajian ini 

menggunakan pendekatan kualitatif dengan temubual bersama informan pakar adalah 

sebagai kaedah utamanya. Kajian perpustakaan juga dilakukan dengan membuat 

rujukan melalui pelbagai sumber termasuk artikel berkaitan dan dokumen rasmi 

kerajaan. Hasil dan dapatan utama bagi kajian ini adalah pembentukan model 

pembangunan hartanah wakaf bagi kelestarian pemilikan hartanah Melayu. Polisi dan 

dasar kerajaan dalam meningkatkan pemilikan hartanah Melayu adalah bertujuan untuk  

membangunkan ekonomi umat Islam dan bagi kemajuan negara. Kajian ini juga 

mengutarakan beberapa cadangan penyelesaian sebagai resolusi kepada apa yang telah 

dirumuskan dalam kajian ini. Cadangan dan rumusan kajian ini diharapkan dapat 

membantu memantapkan pentadbiran dan pengurusan Majlis Agama Islam Negeri 

sebagai badan pelaksana kepada pembangunan hartanah wakaf di Malaysia. Di samping 

itu, kajian ini juga diharap akan dapat membantu pihak pembuat dasar di peringkat 

Kerajaan Persekutuan dan Kerajaan Negeri dalam merangka dasar dan polisi Kerajaan 

yang dapat memberi impak positif dalam pemilikan hartanah Melayu dan pembangunan 

hartanah wakaf di negara ini.  

BAB 1 

PENDAHULUAN 

1.1 Pengenalan 

Pemilikan hartanah Melayu dan Bumiputera masih lagi jauh ketinggalan 

berbanding kaum bukan Bumiputera. Menurut sumber di Jabatan Perdana Menteri, 

pemilikan hartanah oleh orang Melayu di kawasan bandar pada tahun 2013 berada pada 

tahap yang amat rendah, iaitu hanya 5% sahaja berbanding pemilikan hartanah oleh 

kaum lain. Berdasarkan statistik Jabatan Penilaian dan Perkhidmatan Harta (JPPH), 

Kementerian Kewangan Malaysia juga menunjukkan golongan Bumiputera hanya 

membuat sebanyak 39.5 peratus transaksi pembelian pada tahun 2014 (Azman Ibrahim 

& Fadzil Zainol, 2015). Data terkini yang diperolehi daripada JPPH pada tahun 2019 

menunjukkan golongan Bumiputera hanya membuat 39.7% pembelian bagi sektor 

kediaman. Menurut (Azman Ibrahim & Fadzil Zainol, 2015) juga, orang Melayu 

didapati mudah untuk menjual pemilikan hartanah mereka kepada golongan bukan 

Melayu. Antara sebabnya adalah kurangnya kesedaran terhadap pelaburan hartanah dan 

tidak bijak dalam ilmu pengurusan kewangan. Salah satu cara berkesan bagi mengatasi 

masalah ini adalah dengan menggunakan kaedah dan konsep wakaf dalam 

pembangunan hartanah sama ada wakaf am ataupun wakaf khas. Melalui wakaf juga, 

pemilikan hartanah tersebut dapat dikekalkan dalam pegangan dan pengurusan orang 

Melayu dan Bumiputera yang beragama Islam.  

Sehubungan dengan itu, objektif kajian ini adalah untuk menghasilkan satu 

model pembangunan hartanah wakaf yang efektif dan efisen dalam membangunkan 

hartanah Melayu dan seterusnya dapat meningkatkan peratus pegangan dalam pemilikan 

hartanah orang Melayu. Diharapkan dengan adanya model pembangunan hartanah 

wakaf untuk kelestarian pemilikan hartanah Melayu ini akan dapat meningkatkan 

keyakinan orang ramai untuk terus berwakaf dan membelanjakan harta mereka ke jalan 

Allah. Kesedaran orang Melayu dan Bumiputera yang beragama Islam untuk berwakaf 


